
خليفوه: الشعم بـ «الرقوق»
وصيده بالصيف والمايه سجي

بديت الصيد في سنة ٢٠٠٩ وكانت اكثر طلعاتي مع النوخذة 
باسل الفيلكاوي وولد خالتي فهد مندي ومحمد الحوري وعلي 
المرزوق واكثر الاماكن اللي اتردد عليها هي الاسياف الجنوبية 

والشمالية.

صيد الأسياف
ويضيف: صيد الاســياف ســهل اذا كنت تأخذ بالاســباب 
والعكس صحيح، مثال اذا بتحدق شعم تحدق بالشريب واذا 
بتحدق حق سبيطي عليك بالييم اللي يرعى عليها، واهم شي 
تحسب ماياتك لأنه كل مكان يختلف عن الثاني فيه على الثبر 
واخــرى على الســجي، وهذا ملخص على موضوع الســيف، 
ونختار افضل المواســم والارزاق بيد رب العالمين، واساسيات 
صيد الاسياف اذا تحدق بالخيوط تحدق بخيط من ٣٠ الى ٣٧ 
حق الشعم، واذا حق السبيطي من ٤٠ الى ٦٠، واذا كنت تحدق 
بصنارة يفضل تكون من ٣ امتار وصاعد، ولا ننســى حسبة 
المايه حق كل مكان والموسم والييم المناسب حق السمچة اللي 

مستهدفها وتنجهز شغلك بالشكل الصحيح.

الشعري بالأقواع الجنوبية
ويتابع: الشعري موجود جنوب وشمال لكن الاكثر جنوب 
وموسم الشعري طول السنة لكن افضل وقت له من شهر يونيو 
لغاية اغســطس تكون الاحجام العــوده تبين اكثر وتحصلها 
بالجزر والاقواع الجنوبية والنويبي شمال وافضل وقت حق 
صيدها بالشتاء وتحصلها بالدعيه والركسه والدفان وعموم 
الاطيان، واكثر الاسياف اللي فيها الصيد كل اسياف الكويت، 
لكن اذا مستهدف سمچة الشعم والسبيطي تحصلها بالشمال 
اكثر من الجنوب واذا مســتهدف الشــعري والفسكر تحصلها 
بالجنوب اكثر والصيد بالاسياف يفضل يكون بفترة الصيف.

أسياف الدوحة الأفضل بالصيد
ويضيف: اكثر اماكن الصيد حاليا على الاسياف هي الدوحة 
والاســياف الشــمالية وخوارير الخيران والســمچة المتوافرة 
السبيطي والشعم والمزيزي، الشعم اماكنه على سيف الدوحة 
والاسياف الشمالية وعموم الرقوق وافضل وقت صيده بالصيف 
على الســجي، ويفضل الحمــل والصيد يكون على الشــريب 
والربيان والمصران وتحصل الشــعم بالجنوب لكن مو بكثرة 

اسياف الشمال وبذات الدوحة.

السبيطي والنقرور
ويضيف: السبيطي من الاسماك المحبوبة والمميزة 

عند كل حداق كويتي ومن الاســماك التي يفتخر الواحد فيها 
وصيدها طول السنة سواء على الاسياف او الغبه، وكل مكان 
لازم تعــرف مرعاه واهم شــي يكون تجهيزك لصيده بشــكل 
صحيح مثل ســماكة الخيــط تكون من ٤٥ الــى ٦٠ والميادير 
حجم ٣/٠ الى ٧/٠ وتحسب مايته عدل واذا الواحد التزم بكل 
الاسباب احتمالية صيده تكون بنسبة كبيره والباجي توفيق 
مــن رب العالمين، والنقــرور يكون فيه حبول «بيض» ومكانه 
في الشمال والاقواع الجنوبية خلال شهر مارس وصيده يكون 

بالحداق التقليدي والجقنق.

ختامية
واختتم خليفوه قائلا: اكثر شي يضايقني بالبحر هو عدم 
التزام رواد البحر بالقوانين والنظافة العامة واستخدام طرق 
الصيد الممنوع، ونصيحتي، انه الواحد يتعلم الحداق بالشكل 
الصحيح ويكسب خبرات من النواخذة الكبار اللي كلنا تعلمنا 
منهم، واتوجه بالشكر الى اخوي باسل الفيلكاوي لأنه 
اكثر شخص علمني على حداق السبيطي وحداق 
الاسياف واستفدت من خبراته، وعسى ربي 

يوفق الجميع.

يعتقد البعض أن صيد الأســياف ســهل، ولكن في الحقيقة ان الأسياف تحتاج الى ما هو أكبر من مجرد خبرة لكي 
يفوز الشخص بصيد «دسم» والسر يكمن في معرفة المرعى ومضرب الهوى وحجم الخيوط وجودتها والموسم وحسبة 
الماية والســمكة المطلوبة، صفحة «بحري» تلتقي اليوم بحداق الأسياف سلمان خليفوه الذي حدثنا عن أساسيات صيد 
الأســياف وأحجام الخيوط المستخدمة وما السمكة صاحبة الامتياز على السيف، وأين يتواجد الشعري وأسرار صيد 
أســياف الدوحة، ونوع الييم المستخدم أثناء الصيد، كما أطلعنا خليفوه على أماكن صيد السبيطي على السيف والغبةّ 
وحجم الميادير المناسبة وما السمكة الموجودة على خوارير الخيران، ومتى وقت صيد الفسكر، ومعلومات متنوعة عن 

صيد الأسياف والغبةّ، فإلى التفاصيل:


